
LOKUCUKETFWE 



1. SENDLALELO 

NJENGOBA emalungelo enkholo avikelwe ngaphansi kweTigaba 15 kanye na-31 
teMtsetfosisekelo weRiphabhulikhi yaseNingizimu Afrika,1996. 

(i) Sigaba 15(1) utsi: "Wonkhe umuntfu unelilungelo lenkhululeko yelivi 
lanembeza, yenkholo, yekucabanga, yenkholelo kanye nemibono." 

(ii) Sigaba 31(1) utsi: Bantfu labayincenye yemphakatsi wetemasiko, 
wetenkholo noma welulwimi angeke baphucwe lilungelo labo, kanye 
nalamanye emalunga alowo mphakatsi: (a) kutfokota emasiko abo, 
kuchuba inkholo yabo kanye nekusebentisa lulwimi lwabo; kanye (b) 
nekubumba, kujoyina kanye nekugcina tinhlangano temasiko, tenkholo 
netelulwimi, kanye naletinye tinhlangano temphakatsi. 

FUTSI NJENGOBA iKhomishini Yekukhutsata Nekuvikela Emalungelo Emiphakatsi 
Yemvelo, Yenkholo Nelulwimi (iKhomishini ye-CRL) isungule Likomidi ngekweSigaba 
22 seMtsetfo 19 we-2002. Likomidi leSigaba 22 leMkhakha WemaKhristu lisungulelwe 
kufeza umsebenti walo, kubeka emazinga ekuphatsa kahle emasontfo, ngelusito 
lwebantfu nangekwentela bantfu, kanye nekukhutsata nekugcina timiso 
teMtsetfosisekelo weRiphabhulikhi yaseNingizimu Afrika kanye neMibhalo, lapho 
uMphostoli Phetro asetjentiswa njengesisekelo ku-1 Phetro 5:2–3. 

“Yelusani umhlambi waNkulunkulu leniwuphetse, hhayi 
ngekucindzetelwa, kodvwa ngenhlitiyo levumako njengobe 
Nkulunkulu atsandza kutsi nente, hhayi ngekunaka inkhokhelo nje, 
kodvwa ngenshisekelo yekukhonta. Ningatenti emakhosi etikwalabo 
lenibaphetse, kodvwa nibe tibonelo letinhle emhlambini leniwelusile.” 

FUTSI NJENGOBA takhamuti teRiphabhulikhi yaseNingizimu Afrika tehlukahlukene 
ngekwemasiko, ngetilwimi, ngetinkholelo kanye nemikhuba yetenkholo, futsi tivikelwe 
ngalokuphelele lilungelo leMtsetfosisekelo lenkhululeko yenkholo, yenkholelo kanye 
nemibono. 

NANOBA kunjalo, kunembono noma kungacondzisisi kutsi luhlaka lwemtsetfo 
lolukhona njengamanje alwenele kubhekana nato tonkhe tinhlobo tebulelesi kanye 
nekuhlukunyetwa lokwenteka esontfweni. 

NANOBA kunjalo, nobe nguyiphi indlela yekulawula umKhakha WemaKhristu, kufaka 
ekhatsi nekutilawula, seyisetjentiswe njengesikhali sekwesabisa bantfu 
nekusabalalisa imibono lemibi ngeLikomidi leSigaba 22. 

NGAKHO-KE, lolu Luhlaka Lwekutilawula lweMkhakha WemaKhristu eRiphabhulikhi 
yaseNingizimu Afrika luyashicilelwa ngaphansi kweMtsetfosisekelo kanye neMtsetfo 
weKhomishini Yekukhutsata Nekuvikela Emalungelo Emiphakatsi Yemvelo, Yenkholo 
Nelulwimi wa-2002 (uMtsetfo 19 wa-2002). Lolu luhlaka luhloselwe kusebentisa 
umoya nenhloso yalomtsetfo, ikakhulukati mayelana nekucondzisa indlela yekukhonta 
emasontfweni, kutiphatsa kwebaholi bemasontfo kanye nemalunga awo, kanye 



nekuvikela ngalokufanele Emalungelo eLuhla Lwemalungelo eBantfu. Lolu luhlaka 
lunaletigaba letilandzelako: Setfulo, Sitatimende Senkinga, Timiso Letiholako, Tinsika 
Letisemcoka Teluhlaka, Imihlahlandlela Yendlela Yekutiphatsa, Sitatimende 
Sekwesekela kanyeneSiphetfo. 

2. SETFULO 

2.1 IKhomishini ye-CRL, ngekweSigaba 22 seMtsetfo weKhomishini Yekukhutsata 
Nekuvikela Emalungelo Emiphakatsi Yemasiko, Yenkholo Nelulwimi wa-2002 
(uMtsetfo 19 wa-2002), yasungula Likomidi Lesikhashana leMkhakha WemaKhristu, 
lelakhiwe ngulabo labamele tinhlangano letinkhulu letimele umKhakha WemaKhristu. 

2.2 Likomidi leSigaba 22 liyawati futsi liyawemukela umbiko weKhomishini ye-CRL 
mayelana nekuhlukunyetwa lokwenteka emasontfweni, lowetfulwa ePhalamende nga-
2017. Libuye licaphele tincomo teLikomidi LePhothifoliyo yePhalamende ta-2018, 
letaholela ekusungulweni kwaleliKomidi leSigaba 22 kanye nemhlangano 
wekutawubonisana welive lowabanjwa nga-2019. 

2.3 Likomidi lesikhashana leSigaba 22 linemsebenti wekubonisana nayo yonkhe 
imikhakha yemaKhristu kanye netinhlangano kulo lonkhe live mayelana 
nekutfutfukiswa kweluhlaka lwemtsetfo lolutawuhlinzeka ngaloku lokulandzelako: 

(a) Kusungulwa kweMkhandlu Wekusebenta weMkhakha WemaKhristu 
Wekutiphatsa Nekutinikela Ekuphendvuleni, lomela onkhe emahlelo etinkholo 
tebuKhristu. 

(b) Kubhaliswa kwetikhungo temKhakha WemaKhristu ngekuya 
ngekuhlukahluka kwemahlelo etenkholo. 

(c) Kubhaliswa kwebasebenti bemKhakha WemaKhristu ngekuya 
kwekuhlukahlukana kwemahlelo etenkholo. 

(d) Kutfutfukiswa kweKhodi Yekutiphatsa Nemigomo Yekutiphatsa yabo 
bonkhe basebenti bemKhakha WemaKhristu. 

3. SITATIMENDE SENKINGA 

3.1 Nanobe kuvunywa kutsi emasontfo ahlukene ngenca yekuhunyushwa 
lokwehlukene kodvwa lokwemukelekako kweMibhalo Lengcwele, lamanye emasontfo 
asebentisa loko kwehluka kuhlambalata, kwelulata sitfunti kanye nekudicilela phansi 
lamanye. Loko kubangela kutsi lisontfo lemaKhristu lehluleke kukhuluma ngelivi linye 
limelane nemikhuba lengakafaneli nalengenasimilo. 

3.2 Kuphikiswa kwekutilawula kwetinhlangano temasontfo kubangelwa 
kungacondzisiswa kahle kwemalungelo eMtsetfosisekelo waseNingizimu Afrika lanika 
bantfu kanye nemacembu lilungelo lekutihlela ngekutinikela ngekuya ngekukholwa 
netinkholelo tabo. Loko sekusetjentiswa kudukisa emakholwa ngekutsi uMbuso ufuna 
kulawula inkholo ngendlela lengenasisekelo futsi lengahambisani neMtsetfosisekelo. 



3.3 Kungabikho kwemazinga nemibandzela yekugunyatwa kwetinhlangano kwenta 
kube matima kutsi emasontfo avumelane ngendlela leyodvwa yekubhekana 
netinselele tetimiso tekutiphatsa kanye netekulawulwa emKhakheni WemaKhristu. 

3.4 Kungabikho kwekulawulwa kuholela ekusungulweni kwemasontfo ngaphandle 
kwekulandzelwa kwemigomo lefanele, lokubeka engotini inhlalakahle temphilo 
yakamoya yetakhamuti kanye nekutinikela kwelive ekufuneni imali ngendlela 
lengekho emtsetfweni kanye nekusetjentiswa kwetintfo letiyingoti. 

3.5 Kunendlela leyandzako yekwenta emasontfo abe ngemabhizinisi esikhundleni 
sekwenetisa  tidzingo tebantfu takamoya. 

3.6 Bantfu labangenamandla ekutivikela, ikakhulukati labahluphekako, labaphila 
nekukhubateka nalabaphetfwe tifo letingapheli, bayacindzetelwa futsi bayasetjentiswa 
ngekukhohliswa kutsi batawutfola kuphiliswa nemphumelelo. 

3.7 Kuhlukunyetwa lokunetinhloso kwemalunga emabandla sekuyintfo levamile, lapho 
lamanye aphocelelwa kudla noma kunatsa tintfo letiyingoti, tilwane letingakahlanteki 
kanye naletinye tintfo letingadliwa bantfu, ngekutsi loko kutawaletsa kuphiliswa 
nekukhululwa. 

3.8 Kungabeketelelani ngetenkholo, kubandlululana lokungakafaneli kanye 
nekungahloniphi kwehluka kwebantfu sekuyintfo levamile. Letinye tinhlangano 
temaKhristu setijwayele kungabeketelelani nekungahloniphi lamanye emasontfo 
ngenhloso yekudvonsa emalunga awo, kantsi letinye tibandlulula emacembu latsite 
ebantfu ngenca yekuhlanganyela kwawo nenkholo letsite. 

4. TIMISO LETICONDZISAKO 

Loluhlaka lusungulwe ngumphakatsi wemaKhristu waseNingizimu Afrika futsi 
lwentelwe wona. Inhloso yalo lenkhulu kukukhutsata lisiko lelicacile lekusebenta, 
kutinikela ekuphendvuleni kanye nebuholi lobunetimiso letinhle ngaphakathi 
kwetinhlangano temaKhristu, ngaleyo ndlela kuciniswa bufakazi betimilo kanye 
nekutsembeka kwemphakatsi. Loluhlaka lwakhiwe etikwaletimiso leticondzisako 
letilandzelako: 

Kutimela Lokuhambisana Nekutinikela Ekuphendvuleni: Kuhlonipha 
kutimela kwetimfundziso tenkholo kanye nenkhululeko yenkholo, ngesikhatsi 
lesifanako kube nekutinikela ngekutitsandzela ekutilawuleni lokunetimiso 
letihle. 

Bucotfo: Kugcina emazinga laphakeme ebucotfo, ekwetsembeka kanye 
nekutiphatsa lokunetimiso kuyo yonkhe imisebenti. 

Kungabi nemfihlo: Kusebenta ngendlela levulekile, lecacile futsi 
lebonakalako. 



Kutinikela Ekuphendvuleni: Kutimisela kwemukela umtfwalo wetento 
temuntfu noma tenhlangano phambi kwemalunga, labatsintsekako, umphakatsi 
kanye netiphatsimandla taHulumende. 

Kusebentela Labanye: Kutibophelela ekutfutfukiseni inhlalakahle yemalunga 
kanye nekutfutfukiswa kwemiphakatsi ngemnotfo eNingizimu Afrika. 

Kucabangela Labanye: Kwemukela nekuhlonipha tinhlangano temaKhristu 
letehlukene, kungakhatsaleki bukhulu bato, indzawo letikuyo, simo semnotfo 
netenhlalo, lizinga lemfundvo yemalunga ato noma luhlobo lwenhlangano 
yebuKhristu, kungaba yesintfu noma yesimanje. 

5. TINSIKA LETIBALULEKILE TELUHLAKA 

Lolu Luhlaka lwakhelwe etikwetinsika letintsatfu letihlangene, lokungito: Kubusa 
Kwangekhatsi Nekutinikela Ekuphendvuleni; Ikhodi Yekutiphatsa Nekutiphatsa 
Kwebungcweti; Kuhambisana Nemtsetfo Nemitsetfo Lelawulako. 

5.1 KUBUSA KWANGEKHATSI NEKUTINIKELA EKUPHENDVULENI 

Kuze kucinisekiswe kuphatfwa kahle kwangekhatsi, yonkhe inhlangano yemaKhristu 
lehlanganyela kulolu Luhlaka kufanele yemukele futsi isebentise letakhiwo netinchubo 
letilandzelako: 

5.1.1 UMTSETFOSISEKELO 

5.1.1.1 Inhlangano ngayinye kufanele ibe neMtsetfosisekelo locacile, lobhaliwe, 
lochaza: timiso letisisekelo taleyo nhlangano; indlela yekukhonta; umgomo nombono 
wenhlangano; timfuno tebulunga; takhiwo tebuholi nekubusa; tindlela tekukhetsa 
baholi; imisebenti yabo; kuphatfwa kwetetimali; kanye nemihlangano lebalulekile 
lefanele ibanjwe, njengeMhlangano Waminyaka Yonkhe Wemalunga (Annual General 
Meeting). 

5.1.1.2 UMtsetfosisekelo kufanele uchaze ngalokucacile inchubo yekukhetsa 
nekukhipha baholi kanye nemalunga etakhiwo tekubusa. 

5.1.1.3 Emasontfo ayakhutsatwa kutsi atfutfukise imigomo levisisana 
neMtsetfosisekelo awo kanye netindlela tawo tekusebenta. 

5.1.2 KUTINIKELA EKUPHENDVULENI NGETETIMALI NEKUSEBENTA 
NGALOKUNGENAMFIHLO 

5.1.2.1 Imibiko Yetetimali Yemnyaka: Tinhlangano kufanele tilungise imibiko kanye 
netitatimende tetetimali njalo ngemnyaka. 

5.1.2.2 Kugunyatwa Kwebhajethi: Sakhiwo lesibusako kufanele sigunyate ibhajethi, 
futsi nome ngukuphi kuphambuka lokukhulu kufanele kuchazwe futsi kubhalwe phasi. 

5.1.2.3 Kuvetwa Kwemininingwane: Imibiko yemnyaka kufanele yentiwe itfolakale 
kuletakhiwo letifanele. 



5.1.2.4 Kwehlukaniswa Kwemisebenti: Kufanele kucinisekiswe kutsi tinchubo 
tekulawulwa kwetetimali akwentiwa ngumuntfu loyedvwa. Sibonelo saloko kutsi 
umuntfu logunyata kukhishwa kwetimali akukafaneli kube nguye futsi lobhala loko 
kukhishwa kwato. 

5.1.2.5 Kuvetwa Kwemitfombo Yemali: Yonkhe imitfombo yemali lengenako kufanele 
ivetwe ngalokuphelele. 

5.1.3 EMASONTFO LASUNGULWE BANTFU BAKULAMANYE EMAVE 
NETIKHUNGO 

5.1.3.1 Basunguli kufanele babe nesimo lesihle emaveni abo kanye naseNingizimu 
Afrika. Loko kusho kutsi kufanele: babe nephasiphoti lesemtsetfweni; babe 
seNingizimu Afrika ngekwemtsetfo; bangabi nelirekhodi lebugebengu; baphindze 
bahambisane nemitsetfo yentsela kanye naletinye timfuno temtsetfo. 

5.1.3.2 Bantfu bakulamanye emave bangavunyelwa kusungula emagatja 
eRiphabhulikhi kuphela nangabe banenhlangano yemaKhristu leyatiwako eveni 
labavela kulo. 

5.1.3.3 Sakhiwo sekubusa emasontfo endzawo kufanele kutsi emalunga lamanyenti 
abe atakhamuti taseNingizimu Afrika kunebantfu bakulamanye emave. 

5.2 INDELA LEFANELE YEKUTIPHATSA  

5.2.1 Tonkhe tinhlangano kufanele ichaze iNdlela lefanele  Yekutiphatsa, lokufanele 
yonkhe imisebenti kanye nemalunga atibophelele kuyilandzela. 

5.2.2 Lokungenani, leNdlela yekutiphatsa ngendlela lefanele kufanele ifune kutsi 
onkhe emalunga, kufaka ekhatsi labasesikhundleni sebuholi kanye nabasebenti kutsi: 

5.2.2.1 Batiphatse ngebucotfo, ngekwetsembeka nangemusa emphilweni yabo 
yangasese kanye nasemphakatsini. 

5.2.2.2 Bagweme nome nguyiphi indlela yekutiphatsa lengaletsa lihlazo 
enhlanganweni noma emphakatsini wonkhe wemaKhristu. 

5.2.2.3 Bangangeni ekutiphatseni lokungakalungi ngekwelicansi, ekucindzeteleni 
noma ekuhlukunyetweni kwanoma nguyiphi indlela. 

5.2.3 Befundisi nebaholi benkholo yeBuKhristu kufanele bagcine imincele lefanele 
yebungcweti nabakhonta, ikakhulukati bantfwana kanye nebantfu labadzala 
labasengotini. 

5.2.4 Labo labasesikhundleni semandla akukafaneli basebentise emandla abo 
kuticebisa bona. 

5.2.5 Emalunga kufanele agweme kungcubutana kwemibono. Lapho kungaba khona 
kungcubutana lokungahle kwenteke, kufanele kwembulwe esakhiweni lesibusako. 



5.2.6 Kusebenta ngekucaca kufanele kugcinwe kuyo yonkhe imisebenti yekucokelela 
imali, kuchazwe ngalokucacile kutsi imali lecokelelwe itawusetjentiselwa ini. 

5.2.7 Kufanele kutsi lonkhe lwati loluyimfihlo lugcinwe luyimfihlo ngesikhathi 
sekwelulekwa kwebufundisi noma kwekwelulekwa, ngaphandle kwalapho 
kunesibopho semtsetfo sekulubika (njengekuhlukunyetwa kwebantfwana noma 
lusongo lolwetsembekile lwekulimata). 

5.2.8 Tinhlangano kufanele titibophelele kuphatsa wonkhe umuntfu ngesitfunti 
nangenhlonipho, kungakhatsalekile luhlanga, bulili, buve noma simo semnotfo 
netenhlalo. 

5.3 KUHAMBISANA NEMTSETFO NEMITSETFO LELAWULAKO 

5.3.1 Tinhlangano letihlanganyelako kufanele titibophelele kusebenta 
ngekuhambisana nayo yonkhe imitsetfo yaseNingizimu Afrika. 

5.3.2 Tinhlangano Temkhakha WemaKhristu kufanele tibhaliswe njenge: Inhlangano 
Lengenti Inzuzo (NPO) eMnyangweni wekuTfutfukiswa kweTemphakatsi; noma 
Inkampani Lengenti Inzuzo (NPC) kuKhomishini Yetinkampani kanye neLwati 
LweBunikati (CIPC); noma njengalenye indlela yemtsetfo leyemukelekako. 
Lesinyatselo sibalulekile ekwakheni kwetsembeka kwenhlangano. 

5.3.3 Kubhaliswa ka-SARS njengeNhlangano Yekuhlomulisa Umphakatsi (PBO) 
kuyakhutsatwa kuze kunikwe emarisidi eminikelo lavunyelwe ngaphansi kweSigaba 
18A yeMtsetfo weNtsela. 

5.3.4 Tinhlangano kufanele tihambisane nayo yonkhe imitsetfo yentsela, kufaka 
ekhatsi yi-PAYE yebasebenti kanye ne-VAT, lapho kufanele khona. 

5.3.5 Emarekhodi etetimali laveta lwati lelingilo mbamba kufanele agcinwe 
lokungenani iminyaka lesihlanu njengobe kufunwa ngumtsetfo. 

5.3.6 Kufanele kulandzelwe Imigono Lesisekelo Lelawula Basebenti (Basic Conditions 
of Employment Act), Labour Relations Act, kanye neMtsetfo lokhutsata Kulingana 
Kwebasebenti (Employment Equity Act) kubo bonkhe basebenti, futsi basebenti 
kufanele baniketwe tinkontileka temsebenti. 

5.3.7 Tinhlangano kufanele ticinisekise kutsi tonkhe takhiwo tato tihambisana 
nemazinga lafanele emphilo natekuphepha. 

5.3.8 Kufanele kusetjentiswe Inchubomgomo Lecinile Yekuvikela Bantfwana, lefaka 
ekhatsi kuhlolwa lokufanele kwabo bonkhe basebenti, bantfwana kanye nebantfu 
labasengotini, ngekuhambisana neNational Child Protection Register. 

5.3.9 Tinhlangano kufanele tihambisane neMtsetfo wekuvikela lwati lwemuntfu 
(Protection of Personal Information Act) (POPIA) ngekucokelela, kugcina kanye 
nekusebentisa lwati lwemalunga kanye nalabanikalako ngendlela lefanele. 



5.3.10 Tinhlangano kufanele titfole timvumo noma titifiketi tekusebentisa takhiwo 
letifunwa tiphatsimandla tendzawo. Lapho kudzingeka khona, tiphatsimandla kufanele 
tinikele lusito lolufanele. 

6. KUSETJENTISWA KWELUHLAKA 

Kuze kucinisekiswe kutsi lolu Luhlaka lusebenta kahle futsi lufeza tinhloso talo, 
kutawusungulwa umtimba lotimele welive. 

6.1 UMKHANDLU WEMAKHRISTU WEKUTIPHATSA NEKUTINIKELA 
EKUPHENDVULENI (CPCEA) 

6.1.1 UmKhandlu WemaKhristu Wekutiphatsa Nekutinikela Ekuphendvuleni (Christian 
Practice Council for Ethics and Accountability – CPCEA) utawusebenta njengemtimba 
lotimele lowakhiwe baholi bemaKhristu labahloniphekile labavela emacenjini 
lehlukahlukene ebuKhristu, kanye nabochwephesha bemaKhristu emkhakheni 
wemtsetfo, wetetimali kanye newekutiphatsa. Lapho kufanele khona, i-CPCEA 
itawuhlanganyela kuMkhandlu Webasebenti Betenkholo lotawusungulwa 
yiKhomishini ye-CRL, ngekuhambisana neMigomo Yemsebenti yeLikomidi leSigaba 
22. 

6.1.2 Imisebenti yeMkhandlu itawufaka ekhatsi, kodvwa ingagcini kuloku 
lokulandzelako: 

6.1.2.1 Kugcina irejista yemphakatsi yetinhlangano temaKhristu letamukele Loluhlaka 
ngekutitsandzela futsi letinikiwe sitifiketi ngaphansi kwalo. 

6.1.2.2 Kutfutfukisa imihlahlandlela lephelele kanye nemathulusi ekusita tinhlangano 
ekusebentiseni Loluhlaka. 

6.1.2.3 Kuniketa kuceceshwa ngekubusa, kuphatfwa kwetetimali kanye nekutiphatsa 
lokunetimiso. 

6.1.2.4 Kwemukela nekuphenya ngekubeka imfihlo tikhalo letimelene netinhlangano 
letingemalunga mayelana nekwephulwa kwalolu Luhlaka. 

6.2 SITIFIKETI KANYE “NELUPHAWU LWEBUCOTFO” 

6.2.1 Tinhlangano letingakhombisa kutsi tihambisana nemazinga alolu Luhlaka 
(sibonelo, ngekwetfula uMtsetfosisekelo wato, imigomo letiyemukelile kanye 
nebufakazi bekutsi tihambisana netidzingo taHulumende teminyaka yonkhe letifana 
ne-NPO kanye nentsela) titawunikwa yi-CPCEA: "Luphawu lwebucotfo." 

6.2.2 Loluphawu lutawuba luphawu lwasemphakatsini lolukhombisa kutibophelela 
kwenhlangano ekutinikeleni ekuphendvuleni kanye nasekutiphatseni lokunetimiso. 
Lutawusita emalunga emabandla, banikeli beminikelo kanye nemphakatsi kutsi bente 
tincumo letinelwati nabakhetsa tinhlangano labafuna kutisekela noma kusebenta nato. 

6.3 KUCATULULWA KWETIMPHIKISWANO NETIJEZISO 



6.3.1 I-CPCEA itawusungula inchubo lenebulungiswa, lecacile futsi levulekile 
yekwemukela nekucatulula tikhalo netimphikiswano. 

6.3.2 Tijeziso tekungahambisani nalolu Luhlaka tingafaka ekhatsi: kufuna kutsi 
inhlangano itsatse tinyatselo tekulungisa; kumiswa kwesikhashana 
kweLuphawu Lwekwetsembeka "Seal of Good Standing", kususwa 
kwenhlangano kurejista yetinhlangano letinikwe sitifiketi; noma kwatiswa 
kwemphakatsi uma kube nekwephulwa lokukhulu noma 
lokuphindzaphindzekako. 

7. SIPHETFO 

7.1 Loluhlaka Lwekutilawula alukahlosi kutsi inkholoilawulwe nguHulumende. 
Kunaloko, lusinyatselo ekutitsandzela lesentiwe ngumphakatsi wemaKhristu kuvikela 
bucotfo bawo, kubuyisela nekucinisa kwetsembeka kwemphakatsi, kanye 
nekucinisekisa kutsi umKhakha WemaKhristu uchubeka uba ngumtfombo wemandla 
ekwenta lokuhle emphakatsini waseNingizimu Afrika. Ngekumukela Loluhlaka, 
tinhlangano temaKhristu tiyacinisekisa kutsi kukholwa kweliciniso akubonakali 
kuphela ekushumayeleni, kodvwa kubonakala nasekutiphatseni lokunetimiso kanye 
nekutinikela ekuphendvuleni. 

7.2 Loluhlaka Lwekutilawula loluphakanyisiwe lwaseNingizimu Afrika lubaluleke 
kakhulu futsi luhambisana nemikhuba lemihle yemhlaba wonkhe, ngesikhatsi 
lesifanako luhlelwe kahle ngenhloso yekuvisisana nesimo saseNingizimu Afrika. 

7.2.1 Kugwema kwenta ngalokwecile: Loluhlaka lutsatsa indlela lesemkhatsini 
wetindlela letinelawulo loluncane,  letinengoti letinkhulu kanye netindlela letinelawulo 
lolukhulu lwaHulumende. 

7.2.2 Luhambisana Nemikhuba Lemihle Yemhlaba: Lohlaka lulandzela sibonelo 
semave lahamba embili ngekugcizelela kusebenta lokucacako, kubusa lokuhle kanye 
nekutinikela ekuphendvuleni ngekusebentisa “Luphawu Lwekwetsembeka "Seal of 
Good Standing." 

7.2.3 Kugwema neKubaluleka: Kunendlela lecacile emhlabeni wonkhe yekwandzisa 
kutinikela ekuphendvuleni. Ngekucinisa kutilawula, tinhlangano temaKhristu 
taseNingizimu Afrika tingahamba embili kulendzawo, tivikele kutimela kwato futsi 
takhe kabusha kwetsembeka kwemphakatsi. 

7.2.4 Kubhekana Netikhala Letibalulekile: Kugcizelela kwaLoluhlaka Yendlela 
Yekutiphatsa kanye neKuvikelwa Kwebantfwana kubhekana ngco netimbangela 
letivamile tekwehluleka kwetinhlangano emhlabeni wonkhe. Ngako-ke, Loluhlaka 
alusilo nje lithulusi lekucinisekisa kuhambisana nemtsetfo kuphela, kodvwa luyindlela 
lebalulekile yekulawula bungoti kanye nekucinisa bucotfo betimiso. 



INCHAZELO YEMAGAMA 

Tinhlangano 
TemaKhristu 
 

Licembu letinhlangano letakhiwe etikwetinkholelo letifanako 
tebuKhristu, letihlose kukhutsata kukholwa noma 
kusebentela labanye ngekuya ngetimiso tebuKhristu. Loku 
kufaka ekhatsi emasontfo, tinkonzo kanye naletinye 
tinhlangano letihlanganiswe kukholwa lokufanako, nanobe 
tehlukahlukene ngekwakhiwa kwato, kubusa, indlela 
yekukhonta, tinkonzo kanye nemisebenti, tihlale tifuna 
kuphila ngelutsandvo kanye netimfundziso taJesu. 
 

UmKhakha 
WemaKhristu 
 

Ubhekisela kuwo onkhe emahlelo kanye netinhlangano 
letingaphansi kwebuKhristu. 
 

UmKhandlu 
WemaKhristu 
Wekutiphatsa 
Nekutinikela 
Ekuphendvuleni 
 

UmKhandlu losungulelwe kutfutfukisa, kusekela kanye 
nekubeka liso ekusetjentisweni kweluhlaka lwekutilawula 
mayelana nekutiphatsa kanye nekutinikela ekuphendvuleni 
kwebasebenti kuwo onkhe emahlelo emaKhristu. 
 

Likomidi LeSigaba 
22 Lesikhashana 
 

Likomidi lelasungulwa yiKhomishini Yekukhutsata 
Nekuvikela Emalungelo Emiphakatsi Yemvelo, Yenkholo 
Nelulwimi yaseNingizimu Afrika kubhekana 
nekuhlukunyetwa, kukhutsata kutinikela ekuphendvuleni 
kanye nekusungula indlela yekutilawula emKhakheni 
WemaKhristu. 
 

Kutilawula 
 

Yimihlahlandlela, emazinga kanye nemakhodi etimiso 
tekutiphatsa lakhutsata imikhuba lemihle, acinisekise 
kutinikela ekuphendvuleni futsi akhe kwetsembeka 
kwemphakatsi, lokutfutfukiswe, kwesekelwa futsi 
kwasetjentiswa ngumKhakha WemaKhristu. 
 

 

 



SICHIBIYELO A 

LUHLELO LWEMSEBENTI NENCHUBO YEKUBONISANA NGALOLUHLAKA 
LWEKUTILAWULA LWEMKHAKHA WEMAKHRISTU 

Likomidi leSigaba 22 litawenta kubonisana kwelive lonkhe nelalababamba emachaza 
lehlukahlukene, lisebentisa tindlela letinyenti kubutsa imibono, tincomo kanye 
nekuphawula ngaphambi kwekucedza Luhlaka Lwekutilawula lweMkhakha 
WemaKhristu. 

Babambichaza labatawuboniswana nabo bafaka ekhatsi: 

1. Tinhlangano letinkhulu temaKhristu kanye netinhlangano tato; 

2. Baholi Bendzabuko; 

3. Baholi Bemahlelo EmaKhristu; 

4. Bafundisi Betinhlangano kanye naBafundisi Ngabanye; 

5. Emalunga EmaKhristu kanye nalabasindze ekuhlukunyetweni; 

6. Tikhungo letifanele teSahluko 9 (njengeKhomishini Yebulingani Bebulili kanye 
neKhomishini Yemalungelo Eluntfu); 

7. Iminyango yaHulumende lefanele (njenge-COGTA kanye neLitiko 
Letasekhaya); 

8. Umphakatsi wonkhe; 

9. Kulinganisa nemitimba lefanele (njenge-Health Professions Council kanye ne-
Law Society); 

10. Kufundza kulamanye emave; 

11. Kubonisana netifundziswa teTheology, emanyuvesi kanye netemtsetfo; 

12. Kucedza umbiko nekuwetfula eKomidini LePhothifoliyo yePhalamende; kanye 
ne- 

13. Kusungulwa kweMkhandlu WemaKhristu Wekutiphatsa Nekutinikela 
Ekuphendvuleni. 

 


